
Жан шуағы
     Астанадағы Қазақ агротехникалық университетінің бірінші проректоры Айтжан Мұхамеджанұлы Әбдіров — педа​гогика  ғылымының докторы, техника ғылымының кандидаты, профессор ғана емес, Қазақстан Республикасы Педагогика ғылымы академиясының академигі, ғылыми-педагогикалық қызметіне биыл 28 жыл толып отыр.
     Өмірдің мағыналы да мазмұнды, мәнді де сәнді болуы ғұмыр иесінің қарымы мен қасиетіне байланысты десек, біздің Айтжан ағамыз осындай кісілік келбеті мен азаматтық тұлғасының арқасында өзінің жарты ғасырлық жасында-ақ өмірдегі өз биігін айқындап үлгерген адам.
     Көп балалы отбасында тәрбиеленгендіктен болар, ол жасынан еңбекті жанына серік етті. Ұлы Отан соғысына қатысушы, майдангер әкесінің бойындағы бар ізгі қасиеттерден нәр алып, әрбір ісіне адалдықты ту етуінің арқасында тұстастары арасында ерте жа​сынан ерекшеленді. Алғашқы курстарда оқып жүрген кезінің өзінде-ақ зеректігімен көзге түсіп, қазіргі профессор, ол кезде ғылым кандидаты Жәдігер Зарлықұлы Есхожиннің жетекшілігімен студенттік ғылыми конференцияда жеңімпаз атанады. Ол тұста аталмыш жоғары оқу орыны Целино​град ауыл шаруашылығы институты деп аталатын. Сол кезден бастап ол институттың қоғамдық және ғылыми жұмыстарына белсене араласа бастайды.
     Өндірістік тәжірибеден өту кезінде талай рет студенттік меха-никаландырылған отрядтарға жетекшілік еткені бар. Өмірлік қосағымен де осы «махаббат, қызық мол жылдарда» кездеседі. Ректордың өкімімен медицина университетінің студенті, дәл осы Айтжан Мұхамеджанұлы жетекшілік ететін отрядқа дәрігер ретінде бекітіледі. Сәуле есімді сұлумен жолығып, тағдыр тоғыстырады. Міне, содан бері екеуі өмірдің қызығы мен қиындығын қатар бөлісіп, жұбайлық ғұмырдың жарасымын бастан бірге өткеріп келеді. Бүгінде олар өсіріп-тәрбиелеген ұлдары Қайрат пен Дәурен Әбдіровтер әулетінің игі дәстүрін абыроймен жалғастыруда.
     Факультет басшылары жас та болса білімді, ұйымдастырушылық қабілетке ие жігіттің алғырлығын дер кезінде байқап, қамқорлығына алады. Солардың бірі тәжірибелі ұстаз Анатолий Иванович Завражнов болатын. А.Әбдіровтен жақсы ғылыми ұйымдастырушы, ғажайып педагог шығатынын ертерек сезіп, сенім білдіреді. А.И.Завражнов институттың проректоры болып қызмет атқара жүріп, Мичуриндегі жеміс-көкөніс институтының рек​торы қызметіне тағайындалғаннан кейін шәкіртін өзімен бірге Ресейге аспирантураға алып кетеді. Жаңа ғана отбасын құрып, тұңғыш  сәбиі дүниеге келген жас жігіт осындай тәуекелшіл   қадамға бас  тігеді. Мақсатқа жету жолындағы табандылығы мен алдағыны болжай білетін көрегендігінің арқасында үш жыл оқып, техника ғылымының кан​дидаты атағын алып шығады. Ол кезде Айтжан Мұхамеджанұлы отызға да толмаған еді. Міне, содан бергі жылдарда ол өзі білім алған оқу орнына қызмет етумен келеді.
     Аз ғана уақыттың ішінде жоғары оқу орнына дейінгі оқу факультетінің деканы, ауыл шаруашылығын механикаландыру факультетінің деканы, кафедра меңгерушісі, университеттің бірінші проректоры лауазымына дейін жоғарылайды. Әр қызметке  кіріскен кезде жанын сала, қоғам игілігі жо-лында ізденіспен, жаңашылдықпен еңбек етеді.
     Университеттің бірінші прорек​торы қызметін атқара жүріп, негізгі қызметінен қол үзбей, 2006 жылы ол докторлық диссертациясын табысты қорғап шығады. Бір жылдан соң профессор атағын алып, 2011 жылы Қазақстан  Педагогика  ғылымы  академиясының толық мүшелігіне сайланады.
     Ұзақ жылғы еңбегі ескерусіз қалған жоқ. Оған көптеген үкіметтік наградалар мен министрліктің ведомстволық төсбелгілері, Қазақстан Республикасының Президенті Нұрсұлтан Назарбаевтың Алғыс хаты куә.
     Айтжан аға өмірде де, қызметте де басына қандай қиын іс түссе де жасымады, бағы жанса тасымады, тіршіліктің қандай ауыртпалықтарын, қиын кезеңдерін көрсе де мойымай, күресе білді. Адамгершілігімен, азаматтық іс-әрекетімен айналасына қадірлі, тұла бойынан  кісілік  пен кішілік нұры төгіліп тұратын осы бір жан тума-туыс, жақын-жұрағатқа, қызметтес әріптестерге ғана емес, өзін білетін барша жанға сыйлы, беделді. Басқаша өмір сүруді жаратқан оның маңдайына жазбаған. Ата-анасынан, мектептегі ұстаздары мен жоғары оқу орнындағы оқытушыларынан үйренгендері мен көкейіне тоқыған дарын ол айналасындағыларға шуақ  етіп шашып келеді.
